
MONITORING TIZIMINI RIVOJLANTIRISH 

Annotatsiya. Mazkur maqolada raqamlashtirish, avtomatlashtirish va sun'iy intellekt texnologiyalarining jadal rivojlanishi 
sharoitida soliq ma'muriyati faoliyatini takomillashtirish masalalari yoritilgan. Soliq monitoringi tizimi orqali soliq to'lovchilar 
va soliq organlari o'rtasida ishonchli, shafof hamda elektron hamkorlikni yo'lga qo'yishning nazariy va amaliy jihatlari tahlil 
etilgan.

Amerika, Yevropa va Mustaqil Davlatlar Hamdo'stligi mamlakatlarining ilg'or tajribalari tahlili asosida O'zbekistonda soliq 
monitoringi institutini rivojlantirishning asosiy yo'nalishlari va imkoniyatlari belgilangan. Shuningdek, maqolada axborot 
tizimlarini integratsiya qilish orqali soliqdan bo'yin tovlash holatlarini kamaytirish, hamda davlat byudjeti barqaror daromad 
manbalarini ta'minlashga xizmat qiluvchi mexanizmlar taklif etilgan.

Kalit so‘zlar: raqamli iqtisodiyot, soliq monitoringi, soliq ma'muriyati, axborot almashinuvi, gorizontal monitoring, 
raqamlashtirish, kibersig'urta, axborot texnologiyalari, soliq to'lovchilar, shafoflik.
Abstract. This article examines the improvement of tax administration in the context of the rapid development of 
digitalization, automation, and artificial intelligence technologies. It analyzes the theoretical and practical aspects 
of establishing reliable, transparent, and electronic interaction between taxpayers and tax authorities through a tax 
monitoring system. Based on an analysis of best practices in the United States, Europe, and the Commonwealth of 
Independent States, it identifies key areas and opportunities for developing tax monitoring in Uzbekistan. Furthermore, 
the article proposes mechanisms aimed at reducing tax evasion and ensuring stable sources of state budget revenue 
through the integration of information systems.

Keywords: digital economy, tax monitoring, tax administration, information exchange, horizontal monitoring, digitalization, 
cybersecurity, information technology, taxpayers, transparency.
Аннотация. В данной статье рассматриваются вопросы совершенствования деятельности налогового 
администрирования в условиях стремительного развития технологий цифровизации, автоматизации и 
искусственного интеллекта. Проанализированы теоретические и практические аспекты налаживания надёжного, 
прозрачного и электронного взаимодействия между налогоплательщиками и налоговыми органами посредством 
системы налогового мониторинга. На основе анализа передового опыта США, стран Европы и Содружества 
Независимых Государств определены основные направления и возможности развития института налогового 
мониторинга в Узбекистане. Кроме того, в статье предложены механизмы, направленные на снижение случаев 
уклонения от уплаты налогов и обеспечение стабильных источников доходов государственного бюджета 
посредством интеграции информационных систем.

Ключевые слова: цифровая экономика, налоговый мониторинг, налоговая администрация, обмен 
информацией, горизонтальный мониторинг, цифровизация, кибербезопасность, информационные технологии, 
налогоплательщики, прозрачность.

K I R I S H
Bugungi kunda raqamlashtirish, avtomatlashtirish va sun’iy intellekt texnologiyalarining jadal rivojlanishi 

zamonaviy biznesning an’anaviy shaklini tubdan yangilamoqda. Bu jarayon faqat ish yuritish uslubiga emas, 
balki soliq to‘lovchilar uchun qo‘llaniladigan qoidalar tizimiga ham yangi mazmun va yo‘nalish bermoqda.

Ushbu yangilanishlarning ta’siri, avvalo, soliq tushumlarining asosiy qismini ta’minlab kelayotgan 
yirik kompaniyalar faoliyatida yaqqol namoyon bo‘lmoqdə. Yangi texnologiyalar ishlab chiqarish va xizmat 

ko‘rsatishda samaradorlikni oshirmoqda. Xususan, avtomatlashtirish xarajatlarni qisqartirishga, katta 
ma’lumotlar tahlili bozorni kuzatishda aniqroq bashorat qilishga, raqamli platformalar esa mahalliy chegara 
chegaralarini yo‘q qilib, jahon bozorlariga chiqish imkoniyatlarini kengaytirishga xizmat qilmoqda. Shu orqali 
kompaniyalar raqobatbardoshligini mustahkamlab, yangi daromad manbalarini shakllantirmoqda.

Biroq, texnologik innovatsiyalar nafaqat imkoniyat, balki bir qator jiddiy muammolarni ham keltirib 
chiqarmoqda. Masalan, transchegaraviy moliyaviy operatsiyalarni monitoring qilish jarayoni tobora 
murakkablashmoqda, kibersig’urta masalalari har bir korxona uchun strategik ahamiyat kasb etmoqda. Shu 
bilan birga, blokcheyn yoki kriptovalyutalar kabi mutlaqo yangi biznes modellari paydo bo‘lishi amaldagi soliq 
siyosatini qayta ko‘rib chiqish zaruratini tug’dirmoqda.

Shunday sharoitda davlat va biznes oldidagi ustuvor vazifa texnologik innovatsiyalarni rivojlantirishni 
to‘xtatmasdan, barqaror soliq tushumlarini ta’minlaydigan muvozanatli yondashuvni ishlab chiqishdir. 
Faqat shunda ilg’or texnologiyalar ehtimoliy tahdid emas, balki uzoq muddatli va barqaror iqtisodiy o‘sishni 
ta’minlovchi yetakchi harakatlantiruvchi kuch sifatida xizmat qilishi mumkin. Bu esa, o‘z navbatida, butun 
jamiyat farovonligini oshirishga mustahkam zamin yaratadi.

Ushbu maqolada, soliq to‘lovchilar va soliq organlari o‘rtasida raqamli hamkorlikni yo‘lga qo‘yish orqali ishonch va 
shafoflik asosida axborot hamda hujjatlarni tezkor va samarali elektron almashinuvini ta’minlash masalalari yoritiladi. 
Shu bilan birga, soliqdan bo‘yin tovlash holatlarining oldini olish va soliq majburiyatlarini o‘z vaqtida bajarishni 
kafolatlashda zamonaviy nazorat vositalari, ayniqsa idoralararo ma’lumot almashinuvi tizimining roli va 
ahamiyati atroflicha tahlil qilinadi. Maqolada, O‘zbekistonda soliq to‘lovchilarning mas’uliyatini oshirishga 
qaratilgan tashkiliy-huquqiy choralar hamda soliq ma’muriyati faoliyatida idoralararo axborot hamkorligining 
amaldagi holati o‘rganilib, soliq tizimini zamonaviy talablarga mos ravishda takomillashtirish yo‘llari ko‘rsatiladi. 
Tadqiqotda soliqdan bo‘yin tovlash holatlarini kamaytirish, soliq to‘lovchilar uchun barqaror va ishonchli 
institutsional muhitni shakllantirish, shuningdek, davlat byudjeti daromadlarini oshirishga xizmat qiladigan 
amaliy taklif va tavsiyalar ishlab chiqiladi. Mazkur taklif va tavsiyalar soliq tushumlari darajasini oshirish, nazorat 
jarayonlarining sifatini va aniqligini yuqori darajaga ko‘tarish, shuningdek, nazoratni yagona standartlar asosida 
amalga oshirish imkoniyatlarini yana-da mustahkamlashga qaratilgan.

M A V Z U YA  O I D  A D A B I Y O T L A R  S H A R H I
Xitoylik bir guruh tadqiqotchilar Yongwei Ye, Zeng Lin, Yunqing Tao, Feng Yun o‘zlarining “Tax Authority 

Monitoring and Corporate Information Disclosure Quality in China” nomli ilmiy maqolasida soliq monitoringining 
kompaniyalar moliyaviy faoliyati va axborot oshkor etish sifatini oshirishdagi rolini atroflicha tahlil qilganlar. 
Mualliflar fikriga ko‘ra, soliq monitoringini kengaytirish orqali kompaniyalar yuqori sifatli moliyaviy ma’lumotlarni 
oshkor etishga rag’batlantiriladi. Bu esa soliq organlariga kompaniyalar tranzaktsiyalari va moliyaviy oqimlarini 
samarali nazorat qilish, shu orqali iqtisodiy faoliyatda shafoflikni ta’minlash imkoniyatini yaratadi [1].

Janina Enachescu, Maximilian Zieser, Eva Hofmann, Erich Kirchler tomonidan Avstriyada tajriba tariqasida 
amalga oshirilgan soliq monitoringi (gorizontal monitoring) loyihasi doirasida yozilgan “Horizontal Monitoring 
in Austria: Subjective Representations by Tax Officials and Company Employees” nomli maqolada ushbu 
tizimning amaliy jihatlari tahlil qilingan. Tadqiqot natijalariga ko‘ra, loyiha ishtirokchisi bo‘lgan kompaniyalar soliq 
organlari bilan ishonchli va barqaror munosabatlar o‘rnatish imkoniyatidan mamnun ekanliklarini bildirganlar. 
Shuningdek, loyiha ishtirok etmagan kompaniyalar ushbu tizimning ishlash mexanizmini to‘liq anglamaganini 
va unga nisbatan ehtiyotkor yoki ishonchsiz munosabatda bo‘lganini aniqlagan [2].

Niderlandiyalik olim Hans Gribnau o‘zining “Horizontal monitoring: Some procedural tax law issues and 
their broader meaning” nomli ilmiy maqolasida soliq to‘lovchilar va soliq organlari o‘rtasidagi hamkorlik hamda 
o‘zaro ishonch munosabatlariga alohida e’tibor qaratgan. Muallifning ta’kidlashicha, bu munosabatlar hozirgi 
davrda soliq to‘lovchilarining soliq qonunchiligiga ixtiyoriy ravishda rioya etishini ta’minlovchi muhim omillardan 
biri hisoblanadi. Uning fikricha, bunday ishonch va hamkorlik tizimi soliq qonunchiligini samarali va qonuniy 
tarzda amalga oshirish, shu bilan birga, soliq ma’muriyatining umumiy samaradorligini oshirish uchun katta 
ahamiyat kasb etadi [3].

T A D Q I Q O T  M E T O D O L O G I YA S I
Tadqiqotda tizimli tahlil, taqqoslama tahlil, ilmiy mushohada, tahlil va sintez, induksiya va deduksiya 

metodlaridan foydalandi. Shu bilan birga, Amerika, Yevropa va Mustaqil Davlatlar Hamdo‘stligi davlatlari soliq 
monitoringi amaliyoti tahlil qilindi. Bu usullar mavjud muammolarni aniqlash, xolis xulosalar chiqarish va ilmiy 
asoslangan tavsiyalar ishlab chiqish imkonini berdi.

T A H L I L  V A  N A T I J A L A R
Texnik taraqqiyot sharoitida va soliq to‘lovchilar bilan axborot almashinishni yangi bosqichga olib chiquvchi 

zamonaviy texnologiyalar bilan uyg’un holda “soliq monitoringi” deb ataluvchi nisbatan yangi tushuncha 
vujudga keldi.

Umuman olganda, “monitoring” tushunchasi ma’lum bir jarayonni doimiy ravishda kuzatish, belgilangan 
ko‘rsatkichlarni aniqlash hamda ularning kutilgan natijalarga muvofiqligini tahlil qilishni anglatadi. Monitoring 
natijalari asosida, odatda, zarur tuzatishlar kiritilib, tegishli takomillashtirish choralar ko‘riladi.

Soliq monitoringi ilk bor Yevropa mamlakatlari va Amerikada amaliyotga joriy etilgan. Keyinchalik 
Kanada, AQSH, Buyuk Britaniya, Germaniya, Fransiya, Shvetsiya hamda boshqa rivojlangan davlatlarda 
soliq monitoringi instituti qonun darajasida mustahkamlandi. Ushbu mamlakatlarda mazkur tizim “gorizontal 
monitoring” nomi bilan mashhur bo‘lib, u soliq organlari va soliq to‘lovchilar o‘rtasidagi o‘zaro munosabatlarda 
tenglik, ochiqlik va hamkorlik tamoyillariga asoslanadi. Mustaqil Davlatlar Hamdo‘stligi mamlakatlari orasida 
Rossiya Federatsiyasida soliq monitoringi instituti rasmiy 2015-yil 1-yanvardan amaliyotga joriy etilgan [4]. 

Mazkur tizimning “soliq nazoratining yangi shakli” sifatidagi ilk qo‘llanilishi 2012-yilda yirik soliq to‘lovchilar 
bilan “kengaytirilgan hamkorlik to‘g’risidagi bitim”ni imzolash orqali sinov tariqasida amalga oshirilgan. Soliq 
monitoringi 2024-yilda Rossiya iqtisodiyotining turli tarmoqlariga mansub 569 ta yirik korxonada amalga 
oshirilishi boshlandi. Rossiya Federal soliq xizmati ma’lumotlariga ko‘ra, 2025-yilning birinchi choragi yakuni 
bilan soliq monitoringi tizimida ishtirok etuvchi kompaniyalar soni 737 tani tashkil etdi. Ushbu ro‘yxatga o‘rta 
biznes subyektlari ham kiritilgan bo‘lib, bu ko‘rsatkich 2023-yilga nisbatan 30 foizga oshgan. O‘z navbatida, 
monitoringda ishtirok etgan korxonalar iqtisodiyotning 20 ta asosiy sohasida faoliyat yuritib, davlat byudjetiga 
tushayotgan umumiy soliq tushumlarining 38 foizini ta’minlagan. Soliq monitoringi rejimi ommalashuvining 
asosiy omillaridan biri unga qo‘shilish uchun belgilangan mezonlarni bosqichma-bosqich kamaytirish bo‘ldi. Bu 
esa, o‘z navbatida, tizimga kirishda nafaqat yirik korxonalar, balki katta va o‘rta biznes subyektlari uchun ham 
keng imkoniyatlar yaratdi.

Xususan, 2021-yilgacha soliq monitoringi rejimiga faqat yillik daromadi va aktivlarining har biri 3 milliard rubldan 
ortiq, shuningdek, to‘langan soliqlar miqdori 300 million rubldan yuqori bo‘lgan korxona va tashkilotlar qo‘shilgan. 
2021-yildan boshlab mazkur mezonlar yana yumshatilib, daromad va aktivlarning har biri uchun talab 1 milliard 
rubl, to‘langan soliqlar bo‘yicha esa 100 million rubldan yuqori etib belgilandi. Shuningdek, 2024-yildan (2025-
yilda tizimga qo‘shilish uchun) belgilangan chegara yana qisqartirilib, korxona va tashkilotlarning yillik daromadi 
hamda aktivlarining har biri uchun qiymat 800 million rubl, to‘langan soliqlar miqdori esa 80 million rubl etib 
belgilab qo‘yildi.

Qozog’iston Respublikasida 2020-yildan boshlab soliq monitoringi bo‘yicha tajriba loyihasi amalga 
oshirilmoqda. Ushbu tizimda ishtirok etish uchun soliq to‘lovchilarga nisbatan aniq mezonlar belgilangandir. 
Ishtirokchilar toifasiga, jumladan, ma’lum moliyaviy ko‘rsatkichlarga (masalan, aktivlar qiymati va to‘langan 
soliqlar hajmi) hamda avtomatlashtirilgan hisob va ichki nazorat tizimlariga ega yirik tijorat tashkilotlari kiritilgan. 
Shuningdek, loyihada kvazidavlat sektori kompaniyalari, yer osti boyliklaridan foydalanuvchilar va ustuvor 
investitsiya loyihalarini amalga oshiruvchi tashkilotlar ishtirok etishi mumkinligi belgilangan. Sinov loyihasi 10 ta 
yirik soliq to‘lovchini qamrab olib, iqtisodiyotning turli sohalarida faoliyat yurituvchi yana 20 ta kompaniya bilan 
muzokaralar olib borilgan [5]. Mazkur jarayon Qozog’iston soliq ma’muriyatchiligida zamonaviy va hamkorlikka 
asoslangan yondashuvlarning joriy etilayotganini aks ettiradi.

O‘zbekiston Respublikasida soliq monitoringi 2018-yil 1-yanvardan boshlab rasmiy qonunchilik amaliyotiga 
joriy etildi. 2017-yil 30-dekabrdagi O‘RQ-455-sonli Qonun1 orqali Soliq kodeksiga soliq monitoringiga oid 
maxsus boblar kiritildi.

Bundan tashqari, 2020-yil 20-noyabrdagi Vazirlar Mahkamasining 736-son qarori2 bilan “Soliq monitoringini 
o‘tkazish tartibi to‘g‘risida” Nizom tasdiqlandi [6].

Hozirgi kunda, Soliq kodeksining 19-bobi, ya’ni 169–175-moddalari soliq monitoringi masalalariga 
bag‘ishlangan bo‘lib, monitoringni o‘tkazish soliq to‘lovchilar tomonidan ixtiyoriy ravishda amalga oshiriladi. 
Amaldagi Soliq kodeksiga ko‘ra, yuridik shaxs o‘zining oldingi yildagi moliyaviy hisobot ma’lumotlariga binoan 
yillik daromadi kamida besh milliard so‘mni tashkil etgan taqdirda, soliq monitoringini o‘tkazish haqida ariza 
bilan soliq organiga murojaat qilish huquqiga ega. Soliq monitoringi jarayoni monitoring o‘tkaziladigan yilning 
1-yanvarida boshlanib, mazkur davr tugaganidan keyingi yilning 1-iyulida yakunlanadi.

Amaliyotda hozirgi vaqtda korxonalar tomonidan soliq monitoringi jarayoniga nisbatan muayyan qiziqish 
mavjud. Shu bilan birga, mazkur monitoringni amalga oshirish bo‘yicha rasmiy arizalar hali ham taqdim 
etilmayotgani qayd etilmoqda.

1	 Oʻzbekiston Respublikasining Qonuni, 30.12.2017 yildagi O‘RQ-455-son https://lex.uz/uz/docs/-3480448?ONDATE=31.12.2022%20
00 

2	 Oʻzbekiston Respublikasi Vazirlar Mahkamasining qarori, 20.11.2020 yildagi 736-son https://lex.uz/ru/docs/-5115911 

Bizning fikrimizcha, bu holatni bir qator asosiy omillar bilan izohlash mumkin.
Birinchidan, soliq monitoringini samarali yo‘lga qo‘yish uchun soliq hisobotlari, buxgalteriya tizimlari va 

soliq xizmati platformalari o‘rtasida avtomatlashtirilgan hamda standartlashtirilgan ma’lumot almashinuvi 
bo‘lishi zarur.

Ikkinchidan, soliq monitoringini faqat ichki nazorat tizimi rivojlangan va faoliyati shafof korxonalar samarali 
amalga oshira oladi. Shu nuqtai nazardan, kichik va o‘rta biznes subyektlarida buxgalteriya hamda ichki nazorat 
tizimlari etarlicha rivojlanmaganligi sababli, ular hali mazkur jarayonni to‘liq tayyor emas.

Uchinchidan, kadrlar salohiyatini oshirish masalasi ham dolzarb ahamiyat kasb etadi. Gorizontal 
monitoringni samarali amalga oshirish uchun ham soliq organlarida, ham korxonalarda tahlilchilik, axborot 
texnologiyalari va protsess-menejment sohalaridagi bilim va ko‘nikmalarni oshirish talab etiladi.

To‘rtinchidan, an’anaviy vertikal nazorat tizimidan hamkorlikka asoslangan “gorizontal” munosabatga o‘tish 
nafaqat texnik, balki institutsional va psixologik o‘zgarishni ham talab etadi.

Beshinchidan, axborot xavfsizligi masalalari ham muhim omil hisoblanadi. Ayniqsa, xalqaro kompaniyalarda 
keng qo‘llaniladigan ERP, 1C, SAP kabi markazlashtirilgan axborot tizimlarida ma’lumot xavfsizligi va kirish 
huquqi masalalari, odatda, bosh ofislar tomonidan boshqariladi. Bu esa mahalliy darajada ma’lum cheklovlar 
va amaliyotdagi qiyinchiliklarni keltirib chiqaradi.

X U L O S A  V A  T A K L I F L A R
O‘zbekiston sharoitida soliq monitoringi institutini rivojlantirish maqsadida quyidagi amaliy choralarni ko‘rish 

maqsadga muvofiq deb hisoblaymiz: soliq monitoringi institutini rivojlantirish uchun uning joriy etish standartlari 
va metodologiyasini takomillashtirish, shuningdek, mazkur yo‘nalish bo‘yicha ilg‘or xalqaro tajribani o‘rganish 
va amaliyotga tatbiq etish; soliq organlarida soliq monitoringiga ixtisoslashgan maxsus tuzilmani tashkil etish, 
uning faoliyatini huquqiy va institutsional jihatdan mustahkamlash; soliq organlari va xo‘jalik yurituvchi subyektlar 
o‘rtasida maxsus elektron platforma yaratish, shu bilan birga, ushbu platformani korxonalar ichki axborot 
tizimlari bilan integratsiyalash orqali ma’lumot almashinuvining tezkorligi va aniqligini ta’minlash; soliq organlari 
xodimlari uchun buxgalteriya hisobi, raqamli tahlil, katta ma’lumotlar (Big Data) hamda kibersig‘urta sohalari 
bo‘yicha malaka oshirish dasturlarini joriy etish; gorizontal soliq monitoringi amaliyotini sinov tarzida yirik va 
o‘rta biznes subyektlari faoliyatida keng joriy etish, bu orqali xo‘jalik faoliyatining ochiqligi va hisobdorligini 
oshirish. Xulosa qilib aytganda, raqamli iqtisodiyot sharoitida soliq monitoringi tizimini samarali yo‘lga qo‘yish 
nafaqat davlat byudjeti barqaror daromad manbalarini aniqlash imkoniyatlarini kengaytiradi, balki davlat va 
xususiy sektor o‘rtasida o‘zaro ishonch hamda konstruktiv hamkorlik muhitini rivojlantiradi.

